
АННОТАЦИЯ  
Ушбу мақолада куйдирги касаллигининг профилактикасида носоғлом ўчоқларининг 

роли, қўзғатувчини касал ҳайвондан соғломларига ўтишини, ўчоқларда эпизоотик жараённи 
узлуксиз давомийлигини таъминлашда тупроқнинг муҳим фактор эканлиги ёритилган. 
Носоғлом хўжаликларда инфекция ўчоқларини аниқлаш, ҳисобга олиш, эпизоотик назорат 
ўрнатиш профилактик чора-тадбирларни ўтказишнинг асоси ҳисобланиб, куйдирги 
касаллигининг олдини олишда умумий хўжалик, зоогигиеник, ветеринария-санитария чора-
тадбирлардан ташқари махсус профилактика усулларининг ҳам роли ниҳоятда катта эканлиги 
ёритилган.  
    Калит сўзлар. Куйдирги касаллиги, инфекцион касаллик, ҳайвон, патологик материал, 
B.anthracis, спора, капсула, бацилла, носоғлом ўчоқ, профилактика 

МЕРЫ ПО ПРОФИЛАКТИКЕ СИБИРСКОЙ ЯЗВЫ И БОРЬБЕ С ЭПИЗООТИЯМИ 
 

АННОТАЦИЯ  
В статье обсуждается роль неблагополучных очагов в проявление и меры по 

профилактике сибирской язвы, роль почвы в обеспечении передачи возбудителя от больного 
животного к здоровому и непрерывность эпизоотического процесса в очагах. Выявление, 
регистрация, эпизоотический контроль инфекционных очагов в неблагополучных хозяйствах 
- основа профилактических мероприятий, помимо общехозяйственных, зоогигиенических, 
ветеринарно-санитарных мероприятий по профилактике сибирской язвы.  
    Ключевые слова. Сибирская язва, инфекционное заболевание, животное, патологический 
материал, B.anthracis, споры, капсулы, бациллы, нездоровые очаги, профилактика 
 

 



ВЕТЕРИНАРИЯ ТИББИЁТИ ВА ЧОРВАЧИЛИК БЮЛЛЕТЕНИ | ВЕСТНИК ВЕТЕРИНАРИИ И ЖИВОТНОВОДСТВА | BULLETIN OF VETERINARY AND LIVESTOCK          №1 | 2022 

32 

Shapulatova Zumrat Jaxongirovna 
Safarov Madad Beggmurod o’g’li 

Jaxongirov Sardor Saidaxmadovich 
Samarkand Institute of Veterinary Medicine 

 
ANTHRAX PREVENTION AND EPIZOOTIC CONTROL MEASURES 

 
ANNOTATION  

The article discusses the role of dysfunctional foci in the manifestation and measures for the 
prevention of anthrax, the role of soil in ensuring the transmission of the pathogen from a sick animal 
to a healthy one and the continuity of the epizootic process in foci. Identification, registration, 
epizootic control of infectious foci in dysfunctional farms - the basis of preventive measures, in 
addition to general economic, zoohygienic, veterinary and sanitary measures for the prevention of 
anthrax.  
    Keywords. Anthrax, infectious disease, animal, pathological material, B.anthracis, spores, 
capsules, bacilli, unhealthy foci, prevention 

 
Кириш. Аҳолини турмуш шароитини яхшилашда, тадбиркорликни ривожлантириш, 

шахсий ёрдамчи, деҳқон ва фермер хўжаликларида чорвачиликни юксалтириш муҳим 
аҳамиятга ега. Ҳайвонлар орасида учрайдиган ҳавфли инфекцион касалликларни олдини 
олиш, ўз вақтида аниқлаш, қарши кураш чора-тадбирларини такомиллаштириш чорвачиликни 
ривожлантириш, мол боши сонини кўпайтиришга катта имкон беради. Чорвачилик билан 
шуғулланувчи хўжаликларни, фуқароларнинг шахсий ҳайвонларини инсоният учун ўта 
хавфли юқумли зооантропоноз касалликлардан бири ҳисобланган куйдирги касаллигидан 
ҳимоя қилиш долзарб муаммо бўлиб қолмоқда. Ҳар йили дунёда куйдирги касаллигидан 
ўртача 160 минг, куйдирги ўчоғида 2 млн. бош ҳайвон нобуд бўлади, 40 минг киши ҳайвонлар 
маҳсулотлари орқали куйдирги билан касалланди, бу эса ушбу муаммога янада жиддий тус 
беради. Куйдирги касаллиги чорвачиликка ҳалигача катта ҳавф туғдирибгина қолмай муҳим 
социал аҳамиятга ҳам эга бўлиб келмоқда.  
    Муаммонинг ўрганилганлик даражаси. Куйдирги касаллиги қўзғатувчисининг тупроқда 
узоқ муддат сақланиб қолиши касаллик ўчоғида эпизоотологик, эпидемиологик жараён 
давомийлигини таъминлайди. Шунинг учун тупроқ куйдирги касаллигининг асосий 
манбаларидан бири сифатида қайд қилинади, чунки ҳайвонлар ва одамларга бевосита тупроқ 
орқали касаллик юқади. Тупроқнинг эпизоотологик ва эпидемиологик нуқтаи назардан 
хавфлилиги шундаки унда касаллик қўзғатувчиси нафақат узоқ вақт сақланиб туради, балки 
ўзининг касаллик чақириш хусусиятини ҳам йўқотмайди [ 1,2,3]. 

Куйдирги касаллиги қўзғатувчиси спораларининг тупроқда узоқ вақт сақланиб қолиши 
ушбу касалликка қарши курашишни узоқ муддатли вазифага айлантиради. Шу туфайли 
одамлар ва ҳайвонлар орасида куйдирги касаллиги қайд қилинган аҳоли пунктларини ва ушбу 
касалликка чалинган ҳайвонлар кўмилган жойларни аниқ билиш, уларни рўйхатга олиш ҳамда 
мунтазам куйдиргига бактериологик текашириш олимлар томонидан ўрганилиб келинишига 
қарамай бугунги кунда ҳам Республикамизнинг айрим вилоятларида енг долзарб 
масалалардан ҳисобланади [4,7,8].  

Куйдирги касаллиги қўзғатувчисини аниқлаш усуллари ва профилактикаси бўйича, ҳар 
йили касалликнинг эпизоотологияси, қўзғатувчининг организм ва ташқи муҳитдаги ҳаёт 
фаолияти, ўзгарувчанлиги бўйича янги маълумотлар тўпланади. Бу еса ўз навбатида ҳар бир 
стационар носоғлом пунктни аниқлаш ва йўқ қилиш режаларини ишлаб чиқишни тақозо етади 
[5,6,7,8,9]. 

Қишлоқ хўжалик ҳайвонлари куйдирги касаллигининг олдини олиш ва қарши 
курашиш чора-тадбирларини ўтказиш учун энг аввало ҳар бир носоғлом пункт, ундаги 
ўчоқларнинг географик жойлшган жойларини аниқ билиш, санитария ҳолатини доимо назорат 

қилиб туриш, ҳар ой тупроқ намуналарини куйдирги касаллиги қўзғатувчисига бактериологик 
текшириш ниҳоятда муҳим рол ўйнайди. 
    Материаллар ва методлар. Куйдирги ўчоқларини жойлашишини аниқлаш, уларнинг 
ҳолати ва касалликнинг профилактикаси Самарқанд вилояти давлат ветеринария ва 
чорвачиликни ривожлантириш бошқармаси, Самарқанд вилояти ҳайвон касалликлари 
диагностикаси ва озиқ-овқат хавфсизлиги давлат маркази, Ургут тумани давлат ветеринария 
бўлими, туман давлат ветеринария ташхис маркази ва туман чорва фермер хўжаликларида 
ўрганилди. Туман ветеринария бўлими мутахасислари ёрдами билан олинган 2018-2021 йилги 
маълумотлар асосида туманда ветеринария тизимининг хизматини ташкил этиш ва унинг 
назоратини, туман профилактик, эпизоотияга қарши тадбирлар режасини, туманда эпизоотик 
ҳолат ва эпизоотик хариталар ўрганилди. 

       Ургут тумани худудида аввалги куйдирги касаллиги ўчоқлари кўрсатилган атласдан 
фойдаланиб 1934-1975 йиллардаги ўчоқларни таҳлил қилдик. Географик шароитларнинг 
касалликни эпизоотологик параметрларига таъсири, уларнинг касалликни пайдо бўлиши ва 
тарқалишига боғлиқ томонлари ўрганилди (А.А.Адилов, Ж.С.Сайфутдинов, П.И.Чиченин, 
1979; В.В.Макаров и др., 2009). 

Туманда мавжуд мажбурий сўйилган ҳайвонлар гавдаси ветеринария лабораториясининг 
бактериологик бўлимида микробиологик текширилади. Лаборатория мутахассислари билан 
биргаликда микроскопик, бактериология, биосинов қўйиш, серологик реаксиялардан - 
преципитация реакцияси усулларини қўлладик. 
    Шунингдек куйдирги ўчоқларидан олинган тупроқ намуналари текширилди. 
Лабораторияда текширишлар “Куйдирги касаллигининг лаборатория диагностикаси” бўйича 
йўриқномага, “ Ҳайвонлар хом ашёлари (тери, жун ва ҳакозо) ҳамда ташқи муҳит 
обеъктларидан куйдирги касаллиги қўзғатувчисини ажратиш усуллари бойича методик 
кўрсатма” га асосан олиб борилди. Хўжаликларда тузилган эпизоотик режа асосида ҳайвонлар 
куйдирги касаллигига қарши штамм 55 ваксинаси билан профилактика мақсадида эмлаш 
мониторинги хужжатлар асосида таҳлил қилинди.  

Тадқиқотлар натижалари ва уларнинг тахлили. Куйдирги қўзғатувчисининг қайта 
тупроққа тушишида касал ҳайвоннинг ўлиши катта аҳамиятга эга. Ўлиш вақтида ҳайвон 
организмида кислород миқдори камайиб кетиб, тезда анаэроб ҳолати пайдо бўлади ва 
бациллалар спора шаклига ўта олмайди. Ёзда еса иссиқда жасадда асосан анаэроблар 
(ошқозон-ичак тизимидан ўтади) ривожланади, уларнинг кўпчилиги куйдирги касаллиги 
қўзғатувчисининг антогонистларидир. Жасад чириши натижасида, қўзғатувчи унда қолмайди. 

Шундай бўлса-да, ўлган ҳайвоннинг барча табиий тешикларидан қон аралаш суюқлик 
ажралиб, тупроққа тушади. Бу ажратмада жуда кўп миқдорда қўзғатувчининг вегетатив 
шакллари бўлади. Бундан ташқари, агонал даврда касал ҳайвоннинг сўлаги, сийдиги, тезаги 
билан ҳам қўзғатувчи тупроққа тушади. Касал ҳайвонларни билмай сўйиб, терисини 
шилганда, гўштини нимталаганда, қон ва ички органларидан жуда кўп қўзғатувчининг 
вирулентли, вегетатив шакллари тупроққа тушиб, уни ялпи зарарлайди. Йиртқич ҳайвонлар, 
қушлар, кемирувчи ва ҳакозолар ўлган ҳайвон жасадининг бўлакларини ҳар жойга ташиб, 
тупроқни куйдирги касаллиги бацилласи билан зарарлайди. Тупроқда қўзғатувчининг 
вегетатив шакллари кислород таъсирида спорага айланиб, узоқ вақт сақланади, қулай 
шароитлар пайдо бўлганда ривожланиб, кўпаяди. 

Қўзғатувчининг спора ҳосил қилиши касалликнинг эпизоотологиясида муҳим рол 
ўйнайди. Вегетатив ҳужайранинг спора ҳосил қилиши Б.антҳраcис ривожланишининг охирги 
стадияси сифатида қаралади.  

Спора-спорадан униб чиқиши-вегетатив ҳужайра-спора ҳосил бўлиши-спора. Бу 
узлуксиз жараён, спора тенг ҳолатдаги тирик микроорганизм бўлиб, ташқи муҳит 
таъсирларига ниҳоятда чидамли. Споралар тупроқда вегетатив шаклга ўтиб ривожланиши, 
кўпайиши жуда кўп олимларимиз илмий ишларида аниқланган ва исботланган. Шу туфайли 
тупроқни куйдирги қўзғатувчисининг табиатдаги резервуари десак ҳам бўлади. Бундан 
ташқари, тупроқ-ҳайвонларнинг зарарловчи асосий ва доимий манбаи, табиатда қўзғатувчи 

циркуляциясида муҳим звено бўлиб туради. Эпизоотик жараён схемасини қуйидагича бериш 
мумкин: 

 
тупроқ            ҳайвон            ўтказувчи             ҳайвон                 тупроқ 
 
Тадқиқотларимиз натижасида таҳлилимиз бўйича 1930-1970 йилларда Ўзбекистонда 4,5 

мингта куйдиргининг носоғлом ўчоқлари бўлиб, шундан Самарқанд вилоятида 39,4%ни 
ташкил етишини аниқладик. 

Турли жойларда ҳайвонлар орасида касалликнинг бир хил тақсимланмаганлиги 
чорвачиликнинг ҳайвон турлари бўйича таркиби ва ҳар хил тур мойил ҳайвонларнинг 
экологиясига боғлиқ деб ҳисоблаймиз.  
     Ўзбекистон ҳудудида куйдурги касаллиги ҳақидаги маълумотлар илк бор 1869-йил қайд 
этилган. Мамлакатимиз ҳудудида Қорақолпоғистон респубилкаси, Бухоро, Навоий, 
Самарқанд, Андижон вилоятлари ҳудудларида касалаллик бир нечабор одамлар ва ҳайвонлар 
орасида қайд этилган. 1934-йилдан 1975-йилгача Самарқанд вилоятида жами 265 та куйдирги 
касаллиги билан касалланиш ҳолатлари (носоғлом ўчоқлар) аниқланган, шундан энг кўп 
касалланиш ҳолати Самарқанд туманида 41 та ҳолат, Булунғур ва Жомбой туманида 60 та 
ҳолат,Ургут туманида 91 та ҳолат. Ургут туманида касалланиш ҳолати 1950-1953 йилларда 
кўп учраган, энг сўнги касалланиш ҳолати 1995-йилда қайд этилган.  
    Бугунги кунда Ургут туманида жами маълум бўлган 10 та куйдирги ўчоғи мавжуд бўлиб, 
уларнинг ҳар бири бетонланиб, панжара тўсиқ билан ўралган. 
    Самарқанд вилоят ҳайвонлар касалликлари ташхиси ва озиқ овқат махсулотлари 
хавфсизлиги давлат марказида Ургут тумани куйдирги касаллиги ўчоқларидан 54 та тупроқ 
намунаси бактериологик текширилди (2020-йил 22 март № 30-57, 2020-йил 5-декабр №505-
532 экспертиза хулосаси). Ургут туман ҳайвонлар касалликлари ташхиси ва озиқ овқат 
махсулотлари хафсизлиги давлат марказида куйдирги касаллиги ўчоқларидан 27 та тупроқ 
намуналари текширилди (5-март 2021-йил №85-112 экспертиза хулосаси). Текширишлар 
натижасида куйдирги ўчоқларидан олинган тупроқ намуналаридан куйдирги касаллиги 
қўзғатувчиси ажратилмади. 
    Ургут тумани худудида аввалги куйдирги касаллиги ўчоқлари кўрсатилган атласда 1934-
1975 йилларда 91 та куйдирги касаллиги ўчоқлари мавжуд бўлган. Ҳозирги кунда фақат 10 та 
куйдирги ўчоғининг жойи аниқ. Қолган 81 та ўчоқларнинг жойига аниқлик киритилмаган. Бу 
эса туманда куйдирги бўйича эпизоотологик ҳолатга жиддий хавф туғдиради. Ҳайвонлар ва 
одамларнинг касалланиш хавфини оширади. Бундан ташқари куйдирги касаллигига қарши 
чора-тадбирларни ўтказиш қоидаларининг бузилиши нафақат ҳайвонлар, балки одамларнинг 
ҳам зарараланишига олиб келади.  

  Маълумки одамлар кўпинча куйдирги касаллиги билан мажбурий сўйилган 
ҳайвонларнинг гўштини истеъмол учун ишлатишлари натижасида касалланадилар. Бундай 
ҳолатлар кўпинча ҳайвонларни сўйиш, уларнинг маҳсулотларини сотиш кераклича назорат 
қилинмаганда содир бўлади. Мажбурий сўйишлар сони ортиб, куйдирги касаллигининг 
тарқалиш хавфи янада катта бўлиши ушбу касалликнинг профилактикасини кучли назорат 
қилиш, ҳайвонлар ҳаракати, олди-сотди ишларини ҳисобини қатъий олиб боришни тақозо 
этади. Чунки ҳайвонларни куйдирги касаллигига қарши профилактик эмлаш ишларининг 
режаси бузилиб кетади. 
     2018-2021 йиллар давомида Ургут туманида куйдирги касаллигига қарши профилактик 
эмланган ҳайвонлар тури ва сони бўйича таҳлил қилганимизда ўртача 94,7% қорамоллар, 36% 
майда шохли моллар, 29,9% от, 44% эшаклар эмланган (1-жадвал). Куйдиргига қарши эмлаш 
қорамолларга нисбатан майда шохли молларда 58,7%, отда 64,8% ва эшакларда 50,7 % кам. 
Шу сабабли туманда куйдирги касаллигининг махсус олдини олишда ҳайвонларни куйдирги 
касаллигига қарши штамм 55 дан тайёрланган тирик вакцина билан эмлаш, уларда фаол 
иммунитет пайдо қилишни режа асосида жадал олиб бориш ташкил этилди.  

Куйдирги ўчоқларининг доимий ветеринария ходимлари назоратида бўлиши, ўз 
вақтида тупроқ намуналарини, мажбурий сўйилган, ўлган, куйдирги касаллигига гумон 
қилинган ҳайвонлардан олинган патологик материалларни лабораторияда текширишни 
таъминлаш касалликка қарши кураш чора-тадбирларининг асосий қисмидан бири 
ҳисобланади. 

Хулосалар:  
1. Тадқиқотимиз натижалари шуни кўрсатадики, ҳайвонларда куйдирги касаллигининг 

профилактикаси ва эпизоотияга қарши курашиш чора-тадбирларини амалга ошириш учун 
аввал куйдирги ўчоқларининг географик жойлашишини аниқ билиш керак.  
     2. Ургут тумани худудида аввалги куйдирги касаллиги ўчоқлари кўрсатилган атласда 1934-
1975 йилларда 91 та куйдирги касаллиги ўчоқлари мавжуд бўлган. Ҳозирги кунда фақат 10 та 
куйдирги ўчоғининг жойи аниқ. Қолган 81 та ўчоқларнинг жойига аниқлик киритилмагани 
куйдирги бўйича эпизоотологик ҳолатга жиддий хавф туғдиради. 
 3. 2018-2021 йиллар давомида Ургут туманида куйдирги касаллигига қарши 
профилактик эмланган ҳайвонлар тури ва сони бўйича ўртача қорамоллар 94,7%, майда шохли 
моллар 36%, от 29,9%, эшаклар 44% ташкил этади. 

4. Носоғлом хўжаликларда инфекция ўчоқларини аниқлаш, ҳисобга олиш, эпизоотик 
назорат ўрнатиш, касалликнинг худудий эпизоотологиясини чуқур ўрганиш, Ургут тумани 
худудида носоғлом эски куйдирги ўчоқларининг жойи аниқланмаганлиги, ҳайвонларда 
куйдирги касаллигининг профилактикаси ва эпизоотияга қарши курашиш чора-тадбирларини 
режали равишда такомиллаштиришни талаб этади. 

 
2018-2021 йиллар давомида Ургут туманида куйдирги касаллигига қарши  

профилактик эмланган ҳайвонлар тури ва сони 

